
তথ্যবিবরণী                                                                                                    নম্বর: ৫৭০০

ভারতের সাথে ভাতৃত্বের সম্পর্ক অক্ষুণ্ন থাকবে

                          -- নৌপরিবহন প্রতিমন্ত্রী

ঢাকা, ১৮ অগ্রহায়ণ (৩ ডিসেম্বর) : 


নৌপরিবহন প্রতিমন্ত্রী খালিদ মাহ্‌মুদ চৌধুরী বলেছেন, পৃথিবীর অন‍্যান‍্য দেশের সাথে বাংলাদেশের যে সম্পর্ক, তা থেকে ভারতের সাথে সম্পর্কটা ভিন্ন। ভারতের সাথে রক্ত ও ভ্রাতৃত্বের যে সম্পর্ক তৈরি হয়েছে তা ভাঙার নয়। প্রধানমন্ত্রী শেখ হাসিনার নেতৃত্বে ভারতের সাথে সম্পর্ক অনন‍্য উচ্চতায় পৌঁছে গেছে। মাঝখানে যে অবিশ্বাসের রেখা তৈরি হয়েছিল, তা দূর হয়ে গেছে। বাংলাদেশের সার্বিক উন্নয়নে ভারত আমাদের পাশে আছে। ভারতের সাথে যে বন্ধন তার সহায়ক শক্তি হিসেবে আছেন ভারতে শিক্ষালাভকারী বাংলাদেশের শিক্ষার্থী সমিতির সদস‍্যরা।


প্রতিমন্ত্রী আজ ঢাকায় সুফিয়া কামাল জাতীয় গণগ্রন্থাগারে ‘মুজিববর্ষ ও স্বাধীনতার সুবর্ণজয়ন্তী’ উপলক্ষ্যে ভারতে শিক্ষালাভকারী বাংলাদেশের শিক্ষার্থী সমিতি (অ‍্যাবসি) আয়োজিত আলোচনাসভা ও সাংস্কৃতিক  অনুষ্ঠানে প্রধান অতিথির বক্তৃতায় এসব কথা বলেন।


সংগঠনের সভাপতি অধ‍্যাপক ড. ডালেম চন্দ্র বর্মণের সভাপতিত্বে অনুষ্ঠানে অন‍্যান্যের মধ‍্যে বক্তব‍্য রাখেন ঢাকাস্থ ভারতীয় হাইকমিশনের ফার্স্ট সেক্রেটারি (শিক্ষা) অক্ষয় যোশী, সংগঠনের সাধারণ সম্পাদক বীর মুক্তিযোদ্ধা এস এ মামুন ও সাবেক সাধারণ সম্পাদক শাহাদাত হোসেন নীপু।


বিশিষ্ট সাংবাদিক বীর মুক্তিযোদ্ধা ড.  অজয় দাস গুপ্ত  অনুষ্ঠানে ‘বঙ্গবন্ধু, স্বাধীনতার সুবর্ণজয়ন্তী ও বাংলাদেশ-ভারত বন্ধুত্ব’ বিষয়ের ওপর মূলপ্রবন্ধ উপস্থাপন করেন।

#

জাহাঙ্গীর/রাহাত/এনায়েত/রফিকুল/সেলিম/২০২১/১৯৩০ ঘণ্টা 

তথ্যবিবরণী                                                                                                             নম্বর: ৫৬৯৯
কোভিড-১৯ সংক্রান্ত সর্বশেষ প্রতিবেদন 
ঢাকা, ১৮ অগ্রহায়ণ (৩ ডিসেম্বর) : 

            স্বাস্থ্য অধিদপ্তর এবং রোগতত্ত্ব, রোগ নিয়ন্ত্রণ ও গবেষণা প্রতিষ্ঠান (আইইডিসিআর)-এর তথ্যানুযায়ী গত ২৪ ঘণ্টায় দেশে ১৭ হাজার ৩৮৭ জনের নমুনা পরীক্ষা করে ২৪৩ জনের শরীরে করোনা সংক্রমণ পাওয়া গেছে।  এ নিয়ে বাংলাদেশে এখন পর্যন্ত কোভিড-১৯ আক্রান্ত রোগীর সংখ্যা ১ লাখ ৭৭ হাজার ৭০ জন। 

          গত ২৪ ঘণ্টায় ৩ জন মৃত্যুবরণ করেছেন। এ পর্যন্ত ২৭ হাজার ৯৮৯ জন এ রোগে মৃত্যুবরণ করেছেন।

          করোনা ভাইরাস আক্রান্তদের মধ্যে এখন পর্যন্ত সুস্থ হয়েছেন ১৫ লাখ ৪১ হাজার ৮৮৬ জন।

#

কবীর/রাহাত/এনায়েত/রফিকুল/আব্বাস/২০২১/১৮২৭ ঘণ্টা

তথ্যবিবরণী                                                                                                              নম্বর: ৫৬৯৮
সমৃদ্ধ দেশ গঠনে সকল সম্প্রদায়কে একসাথে কাজ  করতে হবে

                                                ---সমবায় প্রতিমন্ত্রী
ঢাকা, ১৮ অগ্রহায়ণ (৩ ডিসেম্বর) : 


সমৃদ্ধ দেশ গঠনে সকল সম্প্রদায়কে একসাথে কাজ করার আহ্বান জানিয়েছেন পল্লী উন্নয়ন ও সমবায় প্রতিমন্ত্রী স্বপন ভট্টাচার্য্য। 


প্রতিমন্ত্রী আজ রাজধানীর তেজগাঁওয়ে বটমলী হোম বালিকা উচ্চ বিদ্যালয়ে দি খ্রীষ্টান কো-অপারেটিভ ক্রেডিট ইউনিয়ন লি. এর ৬১তম বার্ষিক সাধারণ সভায়  প্রধান অতিথির বক্তব্যে এ আহ্বান জানান।


স্বপন ভট্টাচার্য্য বলেন, জাতির পিতা বঙ্গবন্ধু শেখ মুজিবুর রহমান সব ধর্মের মানুষকে সমানভাবে ভালবাসতেন। সকল শ্রেণি-পেশার মানুষের  মুখে  হাসি ফোটানোর লক্ষ্যে তিনি আমৃত্যু সংগ্রাম করেছেন।  তিনি বলেন, দেশকে  এগিয়ে নিতে হলে  ধর্ম-বর্ণ নির্বিশেষে সকলকে একযোগে কাজ করতে হবে।  প্রধানমন্ত্রী শেখ হাসিনার গতিশীল নেতৃত্বে দেশ সমৃদ্ধির পথে এগিয়ে চলেছে। এ অগ্রযাত্রায় সকল শ্রেণি-পেশার মানুষকে  অংশগ্রহণ করতে হবে। 


প্রতিমন্ত্রী খ্রিষ্টান সম্প্রদায়ের কর্মকাণ্ডের ভূয়সী প্রশংসা করে বলেন, এই  সম্প্রদায়ের লোকজন দেশের জন্য  নিবেদিত প্রাণ। বিশেষ করে সমবায়ের সাথে যারা সম্পৃক্ত তারা দীর্ঘদিন ধরে দেশের আর্থসামাজিক উন্নয়নে অবদান রাখছে। সমবায়ের মূল চেতনা ধারণ করে সমবায় কার্যক্রমকে আরো বেগবান করার জন্য সমবায়ী নেতৃবৃন্দের প্রতি আহ্বান জানান তিনি।

দি খ্রীষ্টান কো-অপারেটিভ ক্রেডিট ইউনিয়ন লি. এর প্রেসিডেন্ট পংকজ গিলবার্ট কস্টার সভাপতিত্বে অনুষ্ঠানে অন‍্যান‍্যের মধ‍্যে সমবায় অধিদপ্তরের নিবন্ধক ও মহাপরিচালক ড. মোঃ হারুন-অর-রশিদ বিশ্বাস, বাংলাদেশ আওয়ামী লীগের  নির্বাহী সদস্য  রেমন্ড আরেং, দি সেন্ট্রাল  এসোসিয়েশন অভ্ খ্রিষ্টান কো-অপারেটিভ এর চেয়ারম্যান নির্মল রোজারিও সহ খ্রিষ্টান সম্প্রদায়ের বিভিন্ন পর্যায়ের নেতৃবৃন্দ উপস্থিত ছিলেন।

 

#

আহসান/রাহাত/রফিকুল/আব্বাস/২০২১/১৭৫০ ঘণ্টা
তথ্যবিবরণী  




                                                    নম্বর : ৫৬৯৭

টেলিভিশনে স্ক্রল আকারে প্রচারের জন্য 

সকল ইলেকট্রনিক মিডিয়া

ঢাকা, ১৮ অগ্রহায়ণ ( ৩ ডিসেম্বর) : 


সরকারি-বেসরকারি টিভি চ্যানেলসহ সকল ইলেকট্রনিক গণমাধ্যমে নিম্নোক্ত বার্তাটি স্ক্রল আকারে প্রচারের জন্য অনুরোধ করা হলো :  
মূলবার্তা :   


"পররাষ্ট্র মন্ত্রণালয়ের আয়োজনে আগামীকাল ৪ ডিসেম্বর থেকে ঢাকায় দুই দিনব্যাপী বিশ্ব শান্তি সম্মেলন অনুষ্ঠিত হতে যাচ্ছে। রাষ্ট্রপতি মোঃ আবদুল হামিদ এ সম্মেলন উদ্বোধন করবেন। প্রধানমন্ত্রী শেখ হাসিনার সমাপনী ভাষণের মাধ্যমে ৫ ডিসেম্বর বিশ্ব শান্তি সম্মেলনের সমাপ্তি হবে।"
#

মোহসিন রেজা/মেহেদী/রাহাত/রফিকুল/আব্বাস/২০২১/১৭০০ ঘণ্টা 

তথ্যবিবরণী








                নম্বর : ৫৬৯৫
চট্টগ্রাম আওয়ামী নেতা রফিকুল ইসলাম ও আবুল কাশেমের মৃত্যুতে তথ্য ও সম্প্রচার মন্ত্রীর শোক

ঢাকা, ১৮ অগ্রহায়ণ (৩ ডিসেম্বর) :


বাংলাদেশ ছাত্রলীগ চট্টগ্রাম মহানগরের সাবেক সভাপতি রফিকুল ইসলাম বাচ্চু ও চট্টগ্রাম দক্ষিণ জেলা কৃষক লীগের সহসভাপতি বীর মুক্তিযোদ্ধা ইঞ্জি: আবুল কাশেমের মৃত্যুতে গভীর শোক ও দুঃখপ্রকাশ করেছেন তথ্য ও সম্প্রচার মন্ত্রী এবং আওয়ামী লীগের যুগ্ম সাধারণ সম্পাদক ড. হাছান মাহ্‌মুদ।


চট্টগ্রামের এ দুই নেতার মৃত্যু সংবাদে চট্টগ্রাম ৭ আসনের সংসদ সদস্য হাছান মাহমুদ তাঁর শোকবার্তায় প্রয়াতদের বিদেহী আত্মার শান্তি কামনা করেন ও তাদের শোকাহত পরিবারের প্রতি গভীর সমবেদনা জানান। তথ্য ও সম্প্রচার মন্ত্রী বলেন, তাঁদের প্রয়াণে আমরা আওয়ামী লীগের দু’জন নিবেদিতপ্রাণ নেতাকে হারালাম।  

#

আকরাম/মেহেদী/রেজ্জাকুল/মাসুম/২০২১/১৪৩১ ঘণ্টা  
তথ্যবিবরণী








                 নম্বর : ৫৬৯৬
ইন্ডাস্ট্রি একাডেমিয়ার মধ্যে সংযোগ স্থাপনে শিক্ষকদের ভুমিকা রাখতে হবে





                                    -শিক্ষামন্ত্রী 

ঢাকা, ১৮ অগ্রহায়ণ (৩ ডিসেম্বর) :


শিক্ষামন্ত্রী ডা. দীপু মনি বলেছেন, উচ্চশিক্ষা শেষে তরুণদের কর্মসংস্থান সৃষ্টিতে সকলের দায়িত্ব রয়েছে। চাকরিদাতাদের অভিযোগ, তারা যে যোগ্যতা চায় চাকরি প্রার্থীদের মধ্যে অনেক সময় তা পাওয়া যায় না। আর চাকরি প্রার্থীদের অভিযোগ তারা যোগ্যতা অনুযায়ী চাকরি পাচ্ছে না। এই সমাস্যা সমাধানে শিক্ষকদের ইন্ডাস্ট্রির সাথে বসতে হবে। তাদের চাহিদা অনুযায়ী শিক্ষার্থীদের তৈরি করতে হবে। তাই ইন্ডাস্ট্রি একাডেমিয়ার মধ্যে সংযোগ স্থাপন করতে হবে।


শিক্ষামন্ত্রী আজ রাজশাহী বিশ্ববিদ্যালয়ের আয়োজনে জাতির পিতা বঙ্গবন্ধু শেখ মুজিবুর রহমানের জন্মশতবার্ষিকী এবং স্বাধীনতার সুবর্ণজয়ন্তী উপলক্ষ্যে উদ্ভোধন অনুষ্ঠানে প্রধান অতিথির বক্তব্যে এসব কথা বলেন। 


রাজশাহী বিশ্ববিদ্যালয় উপাচার্য প্রফেসর গোলাম সাব্বির সাত্তারের সভাপতিত্বে অনুষ্ঠানে অতিথি হিসেবে উপস্থিত ছিলেন রাজশাহী সিটি কর্পোরেশন মেয়র এ এইচ এম খায়রুজ্জামান লিটন, বিশেষ অতিথি হিসেবে উপস্থিত ছিলেন জাতীয় বিশ্ববিদ্যালয়ের উপাচার্য প্রফেসর ডঃ মশিউর রহমান ও রাজশাহী বিশ্ববিদ্যালয়ের উপ-উপাচার্য প্রফেসর চৌধুরী মোহাম্মদ জাকারিয়া প্রমুখ।


মন্ত্রী শিক্ষার্থীদের জ্ঞান দক্ষতা ও নৈতিকতার সমন্বয় ঘটিয়ে নিজেদেরকে বিশ্ব নাগরিক হিসেবে গড়ে তোলার আহ্বান জানান। পাশাপাশি বাংলাদেশের হাজার বছরের ইতিহাস ঐতিহ্য বিশ্ব দরবারে তুলে ধরতে নিজেদেরকে যোগ্য হিসেবে গড়ে তোলারও আহ্বান জানান তিনি। 


 এর আগে মন্ত্রী রাজশাহী বিশ্ববিদ্যালয়ের বঙ্গবন্ধু শেখ মুজিবুর রহমান হলে বঙ্গবন্ধুর ম্যুরাল ও শহিদ জোহার মাজারে পুষ্পস্তবক অর্পণ করেন এবং শেখ হাসিনা হলের নির্মাণ কাজের উদ্বোধন করেন।
#

খায়ের/মেহেদী/রেজ্জাকুল/মাসুম/২০২১/১৫০০ ঘণ্টা  
তথ্যবিবরণী








                  নম্বর : ৫৬৯৪
বিএনপির মশাল মিছিল দেখে জনমনে আতঙ্ক



       -তথ্য ও সম্প্রচার মন্ত্রী

ঢাকা, ১৮ অগ্রহায়ণ (৩ ডিসেম্বর) :


তথ্য ও সম্প্রচার মন্ত্রী এবং আওয়ামী লীগের যুগ্ম সাধারণ সম্পাদক ড. হাছান মাহ্‌মুদ বলেছেন, 'বিএনপি যখন মশাল মিছিল বের করে তখন জনগণ আতঙ্কিত হয় এই ভেবে যে, তারা আবার কিসে আগুন দেয়, কারণ তারা বাসে, গাড়িতে, মানুষের সম্পত্তিতে আগুন দেয়ার, অগ্নিসন্ত্রাসের রাজনীতি করে।' 


আজ রাজধানীর মিন্টো রোডে সরকারি বাসভবনে সাংবাদিকরা বিএনপির সাম্প্রতিক মশাল মিছিল নিয়ে প্রশ্ন করলে জবাবে মন্ত্রী একথা বলেন। 


আসলে বিএনপি আন্দোলনের নানা ইস্যু খুঁজছে উল্লেখ করে ড. হাছান বলেন, তারা ভেবেছিল খালেদা জিয়ার ইস্যুতে তাদের কর্মীদের মাঠে নামাতে পারবে, কিন্তু বাস্তবে কর্মীরা নামেনি। তারা খালেদা জিয়ার অসুস্থতাকে বাড়িয়ে বর্ণনা করেও যে ইস্যু তৈরির চেষ্টা করেছিল, সেটিও ঘটেনি। কারণ বেগম জিয়া এখানে ভাল চিকিৎসা পাচ্ছেন এবং আরো উন্নত চিকিৎসার জন্য যা প্রয়োজন, তার চিকিৎসকরা যেভাবে চায়, সরকার তা করতে বদ্ধপরিকর।


'কিন্তু বিএনপি খালেদা জিয়ার সুস্থতা চায় না, তারা চায় তিনি হাসপাতালে থাকুন, তাহলে তাদের রাজনীতি করতে সুবিধা হবে' বলেন তথ্যমন্ত্রী। 


বিএনপি পরগাছার মতো আচরণ করছে মন্তব্য করে হাছান মাহমুদ বলেন, তারা কখনো ছাত্র আন্দোলন, কখনো গার্মেন্টস শ্রমিকদের ওপর ভর করে দেশে বিশৃঙ্খলার অপচেষ্টা করছে।


বিএনপির অপর মন্তব্য 'সরকার স্বাস্থ্যব্যবস্থা ধ্বংস করছে' এবিষয়ে জিজ্ঞাসা করলে সম্প্রচারমন্ত্রী ড. হাছান বলেন, 'খালেদা জিয়ার হাঁটুর ব্যথা আর পেটের অসুখ দেশের স্বাস্থ্যব্যবস্থার সূচক নয়। করোনা মহামারি নিয়ন্ত্রণে বহু উন্নত দেশের তুলনায় আমাদের সক্ষমতা এর অন্যতম সূচক।'


'দেশের স্বাস্থ্যব্যবস্থা যে কত ভাল, করোনার মধ্যে তা প্রমাণিত হয়েছে' উল্লেখ করে তথ্যমন্ত্রী বলেন, অনেক উন্নত দেশ যেভাবে সামাল দিতে পারেনি, প্রধানমন্ত্রী শেখ হাসিনার নেতৃত্বে বাংলাদেশ অনেক ভালভাবে সামাল দিতে সক্ষম হয়েছে। আমাদের সীমাবদ্ধতা থাকা সত্ত্বেও আমাদের চিকিৎসকরা ও স্বাস্থ্যব্যবস্থা কত ভাল কাজ করছে এ থেকেই তা প্রমাণিত।
#

আকরাম/মেহেদী/রেজ্জাকুল/মাসুম/২০২১/১৪৩১ ঘণ্টা  
তথ্যবিবরণী








                  নম্বর : ৫৬৯৩
প্রতিবন্ধীদের সঠিকভাবে পরিচর্যা করলে সম্পদে পরিণত হবে





       - সমাজকল্যাণ মন্ত্রী

ঢাকা, ১৮ অগ্রহায়ণ (৩ ডিসেম্বর) :


সমাজকল্যাণ মন্ত্রী নুরুজ্জামান আহমেদ বলেছেন, প্রতিবন্ধী ব্যক্তিরা সমাজের বোঝা নয়। তাদেরকে যথাযথভাবে পরিচর্যা করলে তারাও সম্পদে পরিণত হবে।


মন্ত্রী আজ ‘৩০তম আন্তর্জাতিক প্রতিবন্ধী দিবস’ ও ‘২৩তম জাতীয় প্রতিবন্ধী দিবস’ উপলক্ষ্যে সমাজকল্যাণ মন্ত্রণালয়ের উদ্যোগে ভার্চুয়াল প্লাটফর্মে আয়োজিত আলোচনা সভায় প্রধান অতিথির বক্তব্যে এসব কথা বলেন। সভায় বিশেষ অতিথি হিসেবে সমাজকল্যাণ প্রতিমন্ত্রী মোঃ আশরাফ আলী খান খসরু বক্তব্য রাখেন ।

মন্ত্রী বলেন, প্রধানমন্ত্রী শেখ হাসিনা প্রতিবন্ধী জনগোষ্ঠীর জীবনমান উন্নয়নে যেসকল কর্মসূচি গ্রহণ করেছেন সেগুলো সফলভাবে বাস্তবায়ন করতে হবে। যথাযথ প্রশিক্ষণ ও সহযোগিতা করলে প্রতিবন্ধী ব্যক্তিরা সম্পদে পরিণত হয়ে দেশের উন্নয়নে অবদান রাখতে পারবে। মন্ত্রী একটি প্রতিবন্ধীবান্ধব দেশ বিনির্মাণে সরকারের সাথে কাজ করার জন্য উন্নয়ন সহযোগী বেসরকারি সংস্থাসহ প্রতিবন্ধীতা নিয়ে কাজ করতে আগ্রহী সকলকে আহ্বান জানান।


সমাজকল্যাণ প্রতিমন্ত্রী মোঃ আশরাফ আলী খান খসরু বলেন, প্রতিবন্ধীদের জন্য গৃহীত কর্মসূচিসমূহ সফলভাবে বাস্তবায়নের মাধ্যমে তাদের স্বাভাবিক জীবনযাপন নিশ্চিত করা হবে।

রাজধানীর মিরপুরে জাতীয় প্রতিবন্ধী ফাউন্ডেশনের সভাকক্ষ থেকে পরিচালিত আলোচনা সভায় সমাজকল্যাণ মন্ত্রণালয়ের সচিব মাহফুজা আখতারের সভাপতিত্বে অন্যান্যের মধ্যে সমাজকল্যাণ মন্ত্রণালয় সম্পর্কিত সংসদীয় স্থায়ী কমিটির সভাপতি রাশেদ খান মেনন, সমাজসেবা অধিদফতরের মহাপরিচালক শেখ রফিকুল ইসলাম, জাতীয় প্রতিবন্ধী ফোরামের সভাপতি এডভোকেট দিলীপ কুমার ঘোষ এবং জাতীয় প্রতিবন্ধী উন্নয়ন ফাউন্ডেশনের ব্যবস্থাপনা পরিচালক মো. আনিসুজ্জামান বক্তব্য রাখেন।

#

জাকির/মেহেদী/রেজুয়ান/রেজ্জাকুল/মাসুম/২০২১/১৪৩১ ঘণ্টা  
তথ্যবিবরণী








                  নম্বর : ৫৬৯২

বিজিবি’র অভিযানে নভেম্বরে বিপুল পরিমাণ চোরাচালান ও মাদকদ্রব্য জব্দ

ঢাকা, ১৮ অগ্রহায়ণ (৩ ডিসেম্বর) :


বর্ডার গার্ড বাংলাদেশ (বিজিবি) নভেম্বর-২০২১ মাসে দেশের সীমান্ত এলাকাসহ অন্যান্য স্থানে অভিযান চালিয়ে ৮৭ কোটি ৯৬ লাখ ৮৬ হাজার টাকা মূল্যমানের বিভিন্ন প্রকারের চোরাচালান পণ্যসামগ্রী, অস্ত্র ও গোলাবারুদ, মাদকদ্রব্য জব্দ করেছে। 


জব্দকৃত মাদকের মধ্যে রয়েছে ১৩ লাখ ১২ হাজার ২৬৯ পিস ইয়াবা ট্যাবলেট, ৩ কেজি ২৩০ গ্রাম ক্রিস্টাল মেথ আইস, ২৪ হাজার ৫৫০ বোতল ফেনসিডিল, ১৬ হাজার ২২৪ বোতল বিদেশি মদ, ১ হাজার ৪৩৬ ক্যান বিয়ার, ১ হাজার ৩৫৮ কেজি গাঁজা, ৮ কেজি ৩৪০ গ্রাম হেরোইন, ৯ হাজার ৯০২টি ইনজেকশন, ৫ হাজার ৬৯৮টি ইস্কাফ সিরাপ, ১ হাজার ৮৮৯ বোতল এমকেডিল/কফিডিল, ৩৪ হাজার ২১৫টি বিভিন্ন প্রকার ঔষধ, ৩৯ হাজার ৫৫৯টি এনেগ্রা/সেনেগ্রা ট্যাবলেট এবং ১০ লাখ ৪৭ হাজার ৭৭৩টি অন্যান্য ট্যাবলেট। 


জব্দকৃত অন্যান্য চোরাচালান দ্রব্যের মধ্যে রয়েছে ৩ কেজি ২৯৪ গ্রাম স্বর্ণ, ৪৩ কেজি ৯৯৯ গ্রাম রূপা, ১ লাখ ২৩ হাজার ২৯৫টি কসমেটিক্স সামগ্রী, ১ হাজার ৯২২টি ইমিটেশন গহনা ৪ হাজার ১৬৪টি শাড়ি, ১ হাজার ৩৩টি থ্রিপিস/শার্টপিস, ৩২০ মিটার থান কাপড়, ২ হাজার ২২৫ ঘনফুট কাঠ, ৪ হাজার ৫৫৮ কেজি চাপাতা, ১০০ কেজি গ্যামাক্সিন পাউডার, ৯ হাজার ৯৫০ কেজি কয়লা, ৬টি ট্রাক/কাভার্ডভ্যান, ৫টি প্রাইভেটকার/মাইক্রোবাস, ৯টি পিকআপ, ৪১টি সিএনজি/ইঞ্জিন চালিত অটোরিকশা এবং ৬৫টি মোটর সাইকেল।


উদ্ধারকৃত অস্ত্রের মধ্যে রয়েছে ১টি পিস্তল, ১১টি বিভিন্ন প্রকার গান এবং ৪টি চাইনিজ কুড়াল। এছাড়াও সীমান্তে বিজিবি’র অভিযানে ইয়াবাসহ বিভিন্ন প্রকার মাদক পাচার ও অন্যান্য চোরাচালানে জড়িত থাকার অভিযোগে ২৯৯ জন চোরাচালানি এবং অবৈধভাবে সীমান্ত অতিক্রমের দায়ে ১২৬ জন বাংলাদেশি নাগরিক ও ৯ জন ভারতীয় নাগরিককে আটকের পর তাদের বিরুদ্ধে আইনানুগ ব্যবস্থা গ্রহণ করা হয়েছে।   

Bangladesh and Japan eye further consolidating bilateral relations

Dhaka, (3 December) :


Bangladesh and Japan agreed to further consolidate bilateral relations next year on the occasion of the 50th Anniversary of the establishment of diplomatic relations between the two countries on 10 February 2022. This was discussed during the call by Japanese Ambassador ITO Naiko on State Minister for Foreign Affairs Md. Shahriar Alam yesterday at his office. 


The State Minister and the Ambassador expressed their satisfaction at the ever-expanding bilateral cooperation between the two countries and agreed to organize befitting commemorative events both in Dhaka and Tokyo. 


The Japanese Ambassador expected that Prime Minister would pay an official visit to Japan in 2022 – the year of 50th Anniversary of establishment of diplomatic relations. The Japanese Ambassador highly appreciated the socio-economic development of Bangladesh under the leadership of Prime Minister Sheikh Hasina and assured of continuing its support to Bangladesh. He expressed that the inauguration of Metro Rail Line 6 in 2022 would be a befitting event on the 50th Anniversary. The Japanese Ambassador also highlighted that the Arihajar Special Economic Zone would see Japanese and international investment worth of US$ 1 billion beginning in the next year. 


State Minister Shahriar Alam thanked the Japanese government for their continued development assistance to Bangladesh and encouraged more Japanese private investment in Bangladesh for the mutual benefits of the two countries. Shahriar Alam appreciated Japanese government for their continued support to the Rohingyas temporarily sheltered in Bangladesh and highlighted that their early repatriation is a must for the sake of stability and security in the region. He urged Japan to use her influence to persuade Myanmar and the international community to create a conducive environment in Myanmar for the safe and sustainable return of the Rohingyas. 


Japanese Ambassador reiterated the commitment of the Government of Japan for continued support for the safe and voluntary repatriation of Rohingyas to Myanmar.

#

তথ্যবিবরণী   








                    নম্বর : ৫৬৮৯                                                                                      

জাতীয় বস্ত্র দিবস উপলক্ষ্যে রাষ্ট্রপতির বাণী

ঢাকা, ১৮ অগ্রহায়ণ (৩ ডিসেম্বর) :   


রাষ্ট্রপতি মোঃ আবদুল হামিদ আগামীকাল ৪ ডিসেম্বর ‘জাতীয় বস্ত্র দিবস-২০২১’ উপলক্ষ্যে নিম্নোক্ত বাণী প্রদান করেছেন :


“বস্ত্র ও পাট মন্ত্রণালয় কর্তৃক ‘জাতীয় বস্ত্র দিবস ২০২১’ উদযাপনের উদ্যোগকে আমি স্বাগত জানাই। এবারের জাতীয় বস্ত্র দিবসের প্রতিপাদ্য ‘বস্ত্রখাতের বিশ্বায়ন – বাংলাদেশের উন্নয়ন’ বর্তমান প্রেক্ষাপটে যথাযথ হয়েছে বলে আমি মনে করি।


বস্ত্র মানুষের অন্যতম মৌলিক চাহিদা। বস্ত্রশিল্প বাংলাদেশের অর্থনীতির অন্যতম গুরুত্বপূর্ণ চালিকা শক্তি। স্বাধীনতার পর জাতির পিতা বঙ্গবন্ধু শেখ মুজিবুর রহমান বিভিন্ন পদক্ষেপ গ্রহণের মাধ্যমে এ খাতকে সুসংহত ও গতিশীল করার উদ্যোগ নেন। বর্তমানে দেশের মোট রপ্তানি আয়ের সিংহভাগ বস্ত্রশিল্প থেকে অর্জিত হচ্ছে। গ্রামীণ দারিদ্র্যবিমোচন, নারীর ক্ষমতায়ন ও কর্মসংস্থানের সুযোগ সৃষ্টিতে বস্ত্রখাত গুরু্ত্বপূর্ণ ভূমিকা রাখছে।


বস্ত্রখাতের সক্ষমতা বৃদ্ধি ও পোশাকখাতের অগ্রগতিকে টেকসই করতে ‘বস্ত্র নীতি ২০১৭’ ‘বস্ত্র আইন ২০১৮’ এবং ‘বস্ত্রশিল্প (নিবন্ধন ও ওয়ানস্টপ সার্ভিস কেন্দ্র) বিধিমালা ২০২১’ প্রণয়ন করা হয়েছে। বস্ত্রশিল্পের ক্রমাগত উন্নয়ন ও বিকাশের লক্ষ্যে ‘পোষক কর্তৃপক্ষ’  হিসেবে বস্ত্র অধিদপ্তর বস্ত্রশিল্প ও বায়িং হাউসের উদ্যোক্তাগণকে নিবন্ধনসহ বিভিন্ন সেবা প্রদান করছে। এর পাশাপাশি বস্ত্রখাতের জন্য দক্ষ মানবসম্পদ তৈরির লক্ষ্যে বর্তমানে ৮টি টেক্সটাইল ইঞ্জিনিয়ারিং কলেজ, ১০টি টেক্সটাইল ইনিস্টিটিউট ও ৪১টি টেক্সটাইল ভোকেশনাল ইনস্টিটিউট পরিচালিত হচ্ছে। বস্ত্রখাতে দক্ষ জনবলের ক্রমবর্ধমান চাহিদা মেটাতে এ ধরনের আরো শিক্ষা প্রতিষ্ঠান স্থাপনের কাজ চলমান রয়েছে। পরিবেশবান্ধব বস্ত্রশিল্প স্থাপন, বস্ত্রখাতের রপ্তানি বাজার সম্প্রসারণ এবং এ খাতের সার্বিক উন্নয়নে সমন্বিত প্রচেষ্টা অব্যাহত রাখতে আমি সংশ্লিষ্ট সকলের প্রতি আহ্বান জানাচ্ছি।


বাংলাদেশের বস্ত্রশিল্পের ইতিহাস সুপ্রাচীন এবং গৌরবময়। ঢাকাই মসলিন ও জামদানি, টাঙ্গাইলের তাঁত, কুমিল্লার খাদি, রাজশাহীর সিল্ক এবং মিরপুরের বেনারসি শিল্প আমাদের ইতিহাস, ঐতিহ্য ও সংস্কৃতির সাথে গভীরভাবে জড়িয়ে আছে। এ সকল ঐতিহ্যবাহী পণ্যকে আন্তর্জাতিক অঙ্গনে ছড়িয়ে দিতে সংশ্লিষ্ট সকলের আন্তরিক প্রচেষ্টা অব্যাহত থাকবে – এ প্রত্যাশা করি।


আমি ‘জাতীয় বস্ত্র দিবস-২০২১’ উপলক্ষ্যে গৃহীত সকল কর্মসূচির সার্বিক সাফল্য কামনা করছি।


জয় বাংলা 


খোদা হাফেজ, বাংলাদেশে চিরজীবী হোক।”

জাতীয় বস্ত্র দিবস উপলক্ষ্যে প্রধানমন্ত্রীর বাণী
ঢাকা, ১৮ অগ্রহায়ণ (৩ ডিসেম্বর) :   


প্রধানমন্ত্রী শেখ হাসিনা আগামীকাল ৪ ডিসেম্বর ‘জাতীয় বস্ত্র দিবস-২০২১’ উপলক্ষ্যে নিম্নোক্ত বাণী প্রদান করেছেন : 


“দেশব্যাপী ‘জাতীয় বস্ত্র দিবস’ ৪ ডিসেম্বর ২০২১ পালিত হতে যাচ্ছে জেনে আমি আনন্দিত। এ উপলক্ষ্যে ক্রোড়পত্র প্রকাশের উদ্যোগকে আমি স্বাগত জানাই।


এবারের প্রতিপাদ্য ‘বস্ত্রখাতের বিশ্বায়ন-বাংলাদেশের উন্নয়ন’ প্রাসঙ্গিক ও সময়োপযোগী বলে আমি মনে করি। 


বাংলাদেশের বস্ত্রশিল্পের ইতিহাস সুপ্রাচীন এবং গৌরবময়। বস্ত্রখাত দেশের অর্থনীতি, সমাজ ও সংস্কৃতির অবিচ্ছেদ্য অঙ্গ হিসেবে ভূমিকা রেখে চলছে। স্বাধীনতার পর সর্বকালের সর্বশ্রেষ্ঠ বাঙালি, জাতির পিতা বঙ্গবন্ধু শেখ মুজিবুর রহমান তাঁত শিল্পের উন্নয়নে উদ্যোগ নিয়েছিলেন। তিনি ১৯৭২ সাল থেকেই তাঁত শিল্পের মান উন্নয়নের পাশাপাশি বস্ত্রখাতকে সমৃদ্ধ করার নানামুখী প্রচেষ্টা গ্রহণ করেন। তৈরি পোশাকখাত বাংলাদেশের অর্থনৈতিক উন্নয়নে  উল্লেখযোগ্য অবদান রাখছে। দেশের মোট রপ্তানি আয়ের ৮২ ভাগ অর্জিত হয় বস্ত্রখাত থেকে। দেশের আর্থসামাজিক উন্নয়ন, দারিদ্র্যবিমোচন, নারীর ক্ষমতায়ন ও কর্মসংস্থান সৃষ্টিতেও বস্ত্রখাত গুরুত্বপূর্ণ ভূমিকা রাখছে। 


বর্তমান আওয়ামী লীগ সরকারের নির্বাচনি ইশতেহারে বস্ত্রশিল্প খাতকে নিরাপদ, শক্তিশালী এবং প্রতিযোগিতা সক্ষম করে তোলার অঙ্গীকার করা হয়েছে। বস্ত্র কারিগরি শিক্ষার হার বৃদ্ধিসহ বস্ত্রশিল্পকে সহায়তার মাধ্যমে দেশের অভ্যন্তরীণ বস্ত্র চাহিদা পূরণ, রপ্তানি বৃদ্ধি ও কর্মসংস্থানের সুযোগ সৃষ্টিসহ নিরাপদ, টেকসই, শক্তিশালী এবং প্রতিযোগিতা সক্ষম বস্ত্রখাত গড়ে তুলতে বর্তমান সরকার ‘বস্ত্র নীতি, ২০১৭’, ‘বস্ত্র আইন, ২০১৮’ এবং ‘বস্ত্রশিল্প (নিবন্ধন ও ওয়ানস্টপ সার্ভিস কেন্দ্র) বিধিমালা, ২০২১’ প্রণয়ন করেছে।


বস্ত্রশিল্পকে সহায়তা ও প্রয়োজনীয় সেবা প্রদানের লক্ষ্যে বস্ত্র অধিদপ্তরকে পোষক কর্তৃপক্ষের দায়িত্ব অর্পণ করা হয়েছে। চতুর্থ শিল্প বিপ্লবের প্রস্তুতি মোকাবিলায় আধুনিক ও প্রযুক্তি নির্ভর বস্ত্রশিল্প গড়ার অঙ্গীকার নিয়ে বস্ত্র ও পাট মন্ত্রণালয়ের অধীন বস্ত্র অধিদপ্তর এ খাতে দক্ষ জনবল তৈরির জন্য বিভিন্ন পর্যায়ে কারিগরি শিক্ষা প্রতিষ্ঠান স্থাপন ও পরিচালনা করে চলছে। আমাদের সরকার পোশাকশিল্পের রপ্তানি বৃদ্ধিতে নতুন নতুন বাজার সৃষ্টিতে কাজ করে যাচ্ছে। 


আমি বিশ্বাস করি, বাংলাদেশের সমৃদ্ধি ও অগ্রযাত্রায় বস্ত্রখাত সংশ্লিষ্ট সকল অংশীজন পারষ্পরিক সহযোগিতামূলক সম্পর্ক বজায় রেখে এখাতের উন্নয়ন নিশ্চিত করে জাতির পিতা বঙ্গবন্ধু শেখ মুজিবুর রহমানের স্বপ্নের ‘সোনার বাংলাদেশ’ বিনির্মাণে কার্যকরি ভূমিকা রাখবে।


আমি ‘জাতীয় বস্ত্র দিবস-২০২১’ উপলক্ষ্যে গৃহীত সকল কর্মসূচির সার্বিক সাফল্য কামনা করছি। 

জয় বাংলা, জয় বঙ্গবন্ধু
বাংলাদেশ চিরজীবী হোক।”

